
Shivanirdishta Shivavandana

శివనిర్దిష్ట  శివవన్దనా

యేముక్తిదాయక మహేశ పినాకపాణే శమ్భో గిరీశ హర శఙ్కర చన్ద్రమౌలే  ।
విశ్వేశ్వరాన్ధకరిపో  పురసూదనేతి మామర్చయన్త్యనువదన్తి త ఏవ ధన్యాః ॥ ౧౮౯॥
యే దేవదేవ జగదీశ్వర పఞ్చవక్త్ర శ్రీనీలకణ్ఠ  వరదోత్తమ విశ్వబాహో ।
సోమాగ్నిభానునయనామల శఙ్కరేతి మామర్చయన్త్యనువదన్తి త ఏవ ధన్యాః ॥
౧౯౦॥
యే శర్వ భాలనయనాఖిలవిశ్వమూర్తే కల్యాణభూధరధనుర్ధర  శూలపాణే ।
భర్గ త్రిలోచన  భగాక్షిహరాజరేతి మామర్చయన్త్యనువదన్తి త ఏవ ధన్యాః ॥ ౧౯౧॥
యే విష్ణువల్లభ   సదాశివ కాలకాల కాలాగ్నిరుద్ర కరుణాకర దీనబన్ధో ।
కర్పూరగౌర పరమేశ మహేశ్వరేతి మామర్చయన్త్యనువదన్తి త ఏవ ధన్యాః ॥ ౧౯౨॥
యే వామదేవ భవభఞ్జన  భూతిభూష భూతేశ ఖణ్డపరశో  ప్రమథాధినాథ  ।
విశ్వాధిక త్రిదశవన్ద్య   సురేశ్వరేతి మామర్చయన్త్యనువదన్తి త ఏవ ధన్యాః ॥ ౧౯౩॥
యే భక్తవత్సల జటాపటలాబలమ్బిబాలేన్దుఖణ్డ  రుచిమణ్డలమణ్డితాఙ్గ   ।
రత్నస్ఫురద్భుజగరాజవిభూషణేతి మామర్చయన్త్యనువదన్తి త ఏవ ధన్యాః ॥ ౧౯౪॥
యే భీమ షణ్ముఖగురో మృగశావహస్త శార్దూలచర్మవసనావ్యయ  సత్యన్ధ ।
శైలాధిరాజనిలయ  త్రిపురాన్తకేతి  మామర్చయన్త్యనువదన్తి త ఏవ ధన్యాః ॥ ౧౯౫॥
యే భీమ రుద్ర వృషభధ్వజ వీరభద్రభద్రావతార   భగవన్ భవభావరూప ।
నిఃసఙ్గ నిర్మల నిరఞ్జన  నిర్గుణేతి  మామర్చయన్త్యనువదన్తి త ఏవ ధన్యాః ॥ ౧౯౬॥
యే కాలకూటవిషభూరిభయార్తదేవసంరక్షకాద్య విషమాక్ష సమస్తసాక్షిన్ ।
సూక్ష్మాతిసూక్ష్మ శివ దక్షమఖాన్తకేతి మామర్చయన్త్యనువదన్తి త ఏవ ధన్యాః ॥ ౧౯౭॥
యేయజ్ఞశాసన  వృషాసన ధర్మరూప యజ్ఞాదికర్మఫలదాయక  యజ్ఞమూర్తే  ।
సృష్టిస్థితిప్రలయకారణ    సాత్వికేతి మామర్చయన్త్యనువదన్తి త ఏవ ధన్యాః ॥ ౧౯౮॥
యే నీలలోహిత దిగమ్బర కృత్తివాసః శ్రీకణ్ఠ  శాన్త నిరుపాధిక నిర్వికార ।

శివనిర్దిష్ట  శివవన్దనా

మృత్యుఞ్జయావ్యయ  నిధీశ గణేశ్వరేతి మామర్చయన్త్యనువదన్తి త ఏవ ధన్యాః ॥
౧౯౯॥
యే సోమ సామ్బ శిపివిష్ట జగన్నివాస కైలాసవాస  మునిహృత్కమలాధివాస ।
సోమావతంస శితికణ్ఠ శివాప్రియేతి  మామర్చయన్త్యనువదన్తి త ఏవ ధన్యాః ॥౨౦౦॥
(ఫలమ్)

మన్నామామృతపాయినః స్వజననీస్తన్యం పునః సర్వథా
నో కాఙ్క్షన్తి   న చాప్నువన్తి సతతం మత్పాదపద్మార్చకాః ।
మల్లిఙ్గార్చనతత్పరాః   మమ హితా మల్లోక  ఏవానిశం
సన్తిష్ఠన్తి   నిరస్తదుఃఖనికరా  మద్భక్తవర్యా ముదా ॥౨౦౧॥
మల్లిఙ్గసమ్పూజనసక్తచిత్తా   మద్భక్తపూజార్థముపాత్తవిత్తాః  ।
మన్నామసఙ్కీర్తనపూతచిత్తాః వసన్తి మన్నామసుధైకచిత్తాః  ॥౨౦౨॥
సన్తః క్వచిత్సన్తి నిశాన్తమీశం స్వాన్తఃస్థితం  సన్తతమర్చయన్తః ।
మామేవ విశ్వేశమనన్తమాద్యమవేద్యమేకం నిగమాన్తవేద్యమ్ ॥౨౦౩॥
॥ ఇతి శివరహస్యాన్తర్గతే  శివనిర్దిష్ట  శివవన్దనా  సమ్పూర్ణా ॥
-॥ శ్రీశివరహస్యమ్  । ఉగ్రాఖ్యః  సప్తమాంశః । అధ్యాయః ౧ । ౧౮౯-౨౦౨॥
- .. shrIshivarahasyam . ugrAkhyaH saptamAMshaH . adhyAyaH 1 . 189-202..

Notes:

The source text has a numbering error from shloka 194 onwards that has been rectified for

this webpage.

